
腥膻充腹非天祿艸埜爲居異帝鄕始信奸臣移國柄終

敎胡虜叛天常只今天使通和好翠輦南旋省建章也先

宰馬置酒以宴實等實因言來迎之意也先曰　大明皇

帝勑書內只說講和不曾說接駕　大明皇帝留在這里

又作不得我每的皇帝是一个閒人我還你們千載之後

只圖个好名兒你每回去奏知務要差太監及大臣來迎

我便差人送去如今送去呵輕易了復再三言之實等十

四日辤　上皇歸也先遣右丞把秃同赴京復遣人同羅

綺往大同調囘山西大同一帶擾邊人馬○時虜主脱脫

不花普化可汗亦遣其平章皮兒馬黑麻來議和朝廷復

遣右都御史楊善侍郎趙榮使虜報命往問　上皇道遇

李實乃實吿以虜情善至虜境虜遣使迎之因問土木之

役南朝將士何以不戰乃解甲自潰善曰承平日久將卒

不習武備況此行原擬扈從非選銳攻戰何得不敗善因

言　今上英武戎政聿新招募武勇收攬羣策虜所恃惟

馬中國今以鐵製椿擬徧豎山嶺但騎過無不中傷者又

新製礟石發可擊殺數百人又南方毒弩中人馬無不立

死者今以三十萬人習弩射皆精技又以鏢置鋶火中名

神鎗可洞重甲及三百步外凡此類甚多惜無用矣虜使

曰何惜善曰今南北通好何所用之虜皆以白其酋旣至

--

見也先也先問曩南朝減馬價故善言昔使臣少不過三

十人今多至三千餘人朝廷皆厚賞宴豈得爲薄也先問

何故拘留其使善言或使臣所從人爲奸盜他所遇害中

國留之何用善又言減馬價以人言入貢者非正使乃減

幣數又使臣多自剋欺隱非朝廷意也先又問市釜事善

言此小民市易　朝廷豈知善又歷述累朝恩遇之厚不

可忘且言天道好生今縱兵殺掠上千天怒反復辯論數

千百言皆確中肯綮○二十一日李實等至京奏討使臣

奉迎不許文武大臣上章懇請遣使亦不許　帝問李實

也先講和之意虛實如何實對曰臣入番境彼處虜人皆

忻悅夾道謳歌沿途乳酪勸臣飲之咸願和好盖因彼處

人馬相繼病死又因離家駐邊日久論其和意似有實情

帝曰待楊善囘來再定奪

八月初二日楊善等至虜營也先見善等至甚喜許送

上皇還京有平章昂克問有何禮物來迎　皇帝善曰太

師仁義克順天道敬我君父故送還豈爲財物乎此舉萬

代瞻仰若將財物來後人說太師愛錢了也先曰都御史

說的是昂克說不合理我只圖垂名後世耳也先復問善

皇帝囘去還作否答曰天位已定再難更改也也先曰堯

舜當日如何來答曰堯讓位於舜今日兄讓位於弟正與

